
 La Lettre Jèrriaise sanm’di lé trente’tch-ieune du mais d’mai 2025. 
 

Bouônjour bouonnes gens. Ch’est Jean L‘Maistre dé L’Êta tch’a l’pliaîsi 
d’vos présenter la lettre Jèrriaise aniet, Sanm’di lé trente’tch’ieune du 
mais d’Mai, deux milles vîngt- chînq.  

Preunmiéthement, j’pense qué les célébrâtions dé l’annivèrsaithe dé 
quatre-vîngts ans dépis not’ Libéthâtion, fûtent un grand succès. 
Pouor les anciens ch’est acouo pénibl’ye quand i’ lus ramémouaithent des 
membres de lus fanmil’ye, ou lus vaîsîns, ou ieux même et lé manque dé 
bouonne nouôrrituthe, ou sans autcheune nouvelles des soudards qui 
‘taient à lus battre sus l’ front. La vie n’ tait cèrtainement pas normale! 
Ch’tait chîn longues années et bein d’s histouaithes à raconter.  À ch’t’ 
heu ch’est à nous dé raconter les histouaithes à la préchaine généthâtion 
tout sîmpliément pouor êprouver à empêchi eune répétition d’eune 
telle hôrreu. Autou du monde i ’y’a bein des dgèrres au moment actuel, et 
ch’la dévthait nos gêner.   

Enfîn, j’voudrais féliciter toutes les Pâraisses et sans doute les 
Connêtabl’yes pour aver fait un grand êffort avec les exhibitions, les r’pas, 
sustout pour les anciens, et les gammes pour les mousses et lus 
pathents!  Ch’tait vraîment tchique chose qué les Pâraisses font hardi 
bein et j’espéthe qu’i’ pouôrront èrpéter ch’la châque année et n’ pas 
arrêter touos les dgiêx ans.  

I’ y’a bein d’autres choses tchi dévthaient nos encouothagi. La s’maine 
pâssée j’avons èrchu eune délégâtion dé la Nouormandie qui sont v’nus 
pouor nos înviter à joindre les célébrâtions qu’i’ veulent organiser dans 
deux ans. I’ veulent mèrtchi les mille ans dépis la naissance dé 
‘Guillaume Lé Conquérant’ dans l’année mille vîngt-sept.  I’ y’a plusieurs 
pays qu’ont des liens avec la Normandie înclius La Grande 
Brétangne, lé Pays d’ Galle, les Pays Nordiques et en Ûrope jusqu’à la 
Sicile dans la Méditerrannée.   

Ch’est eune grande opporteunité pouor nous à renforchi nos liens avec 
nos vaîsîns auve tchi jé chârons not’ tchultuthe et sans doute hardi 
împortant’, not’ langue. La mâjorité du monde autou d’nous aniet n’ont 
autcheune idée qué lé Nouormand à ‘té not’ langue dans les Îles pouor 
mille ans!  Ch’est eune langue hardi spéciale auve tant d’expressions et 
eune richesse tchi date des chentaines d’années.  Est-ch’ qué les 
habitants et sustout les autorités dé l’îsle né peuvent pas comprendre qué 
not’ langue, lé Jèrriais, est pus précieux même qué d’l’or?   

J’avons ieu un tas d’personnes dé partout l’monde tchi nos asseûthent 
qué j’avons un vrai trésor dans not’ langue et i’ n’ faut pas la pèrdre! 



Les bouonnes nouvelles… sont que j’avons un bouôn groupe de maîtres 
et maitrêsses qu’ont fait hardi bein à înstruithe les êtudgiants dans l’s’ 
êcoles et sans doute les adultes !  

J’avons èrchu eune aut’ învitâtion dé participer à la Fête des Rouaisouns 
à Bricquebec (pas liain dé Carteret en Nouormandie) du treize au tchînze 
du mais d’Juîn. I’ y’étha des poésies, des chansons et des danses et j’ 
espéthons d’aver eune vîngtaine dé Jèrriais à participer. J’ 
espéthons  étout qué nos anmîns Dgèrnésiais s’en vont nos joindre.  

Eh bein bouonnes gens, n’en v’là assez pouor chutte sémaine.   

Mèrcie pouor m’aver écouter à matîn.      

Restez sauf, et à la préchaine 

 


